
Upprætum launamisrétti og opnum augun fyrir nýjum gildum í 

heilbrigðisþjónustunni. 

 

Fundastjóri ágætu fundarmenn.  

Til hamingju með daginn. Ég þakka það traust sem mér er sýnt með því að gefa 

mér tækifæri til að ávarpa  fundinn og fjalla um málefni sem standa mér mjög 

nærri.  

Dagskráin er að mestu helguð heilbrigðismálum og launajafnrétti  kynjanna.   

Málefni sem ég hef lagt mikla áherslu á öll þau ár sem ég hef starfað í 

félagsmálum.  

Ef horft er til framtíðar þá hefur kynbundinn launamunur verið viðvarandi 

óréttlæti sem við verðum að uppræta með öllum tiltækum ráðum.  Þjóð sem 

ber sig saman við helstu menningarþjóðir heims hvað varðar velferð 

borgaranna verður að ná tökum á svo mikilvægu réttlætismáli.  

 

Umræðan fram til þessa hefur aðalega einskorðast við það að 

háskólamenntaðar konur hafa bent á að þær séu ekki nema hálfdrættingar á 

við karla í launum. Málið er ekki svona einfalt, óréttlætið tekur til allra kvenna 

óháð menntun, stétt eða starfi, trú eða litarhætti.  

 Sjónum hefur verið beint að  menntuðum „kvennastéttum“  og að 

stjórnunarstöður séu síður mannaðar konum og ef svo er, sé  um mun lægri 

laun að ræða, án tillits til menntunar eða hæfni.  

Eflaust er þetta allt rétt og satt. Hinsvegar verður umræðan að breytast ef 

árangur á að nást.  

Konur í háskólasamfélaginu verða að láta heyra meira frá sér.  

Það eru þær sem geta stutt mál sitt rökum  á grundvelli rannsókna.  

Hinsvegar verða konur úr háskólasamfélaginu að átta sig á, að þær mega ekki 

einvörðungu nálgast málið með tillit til  hvar þær sjálfar eru staddar eins og svo 

mörgum einstaklingum er hætt við. Það verður að skoða málið út frá stöðu 

kvenna í sem víðustum skilningi. Það þarf að leggja öllum konum lið, einnig 

þeim konum  sem minnsta hafa menntunina,  lægstu launin og erfiðustu 

störfin. Konur  úr háskólasamfélaginu verða að átta sig á þeirri staðreynd, að 

náist ekki jafnrétti til launa allra kvenna næst yfir höfuð enginn árangur.   

 

 Við verðum að taka okkur taki og spyrja erfiðra og krefjandi spurninga: 

 Vilja konur frekar en karlar starfa í hlutavinnu?  

 Vilja  konur frekar en karlar  að störfin séu sveigjanleg með tilliti til þarfa 

fjölskyldunnar? 

 Vilja konurnar frekar en karlar síður vinna utan heimilis? 

 Karlar hafa tekið á sig aukna ábyrgð á heimilisstörfum og barnauppeldi, 

en vilja konur missa þá stöðu?   

 Hvernig er staðan á þeim heimilum þar sem hjón hafa lokið 

barnauppeldi?  

 Er þar óbreytt ástand? Eða auka konurnar vinnuframlag sitt við breyttar 

heimilisaðstæður?  

 Eru viðhorf  kvenna ólík eftir menntun og launum? 

 Er einhver hvati fyrir minna menntaða konu með lág laun til þátttöku  á 

vinnumarkaði? 

 Er það rétt ályktun að konur séu almennt ekki reiðubúnar til að berjast 

fyrir jafnrétti til starfa og launa. Er það staðreynd að  konur hafi verið og 

vilji vera lausar við á vinnumarkaði?  

Þessum spurningum er nauðsynlegt að svara og taka mið af í umræðunni og 

áætlanagerð um jafnrétti og leiðréttingu launa. 

Ég er sannfærð um að það þurfi að koma því inn hjá körlum sem konum að það  

er ekki hægt að ná fram jafnrétti kynjanna nema fjölskyldugildin, ábyrgðin á 

heimilinu og virk þátttaka á vinnumarkaði sé  jafnt á ábyrgð beggja kynja til að 

árangur náist.  

 

Á það má benda að fæðingarorlof feðra hefur orðið til þess að það er jafn 

hagstætt eða óhagstætt eftir því hvernig á það er litið, að vera með konu eða 

karl í starfi.  Samfélagið allt hagnast á því að jafnrétti kynjanna til starfa og 

launa nái fram að ganga. 

Þannig er hægt að leiða líkum að því að auðveldara yrði að auka vinnuframlag 

kvenna á vinnumarkaði.   

„Að fortíð skal hyggja er framtíð skal byggja“ 
 
Ég ætla að lokum að víkja lítillega að heilbrigðismálum. Með það í huga skulum 
við skoða  eftirfarandi staðreyndir: 

 Það eru konur sem voru frumkvöðlar að byggingu Landsspítalans. 

 Það  eru að megin hluta konur sem starfa innan heilbrigðiskerfisins.   

 Það eru konur sem hafa verið hvað ötulastar í fjársöfnunum til 

tækjakaupa á sjúkrahúsum. 

 Það eru konur sem leggja mest að mörkum í rannsóknum á stöðu 

heilbrigðiskerfisins. 

 Og það eru allar líkur á því að það verði konur sem taka að sér að hjúkra 

nákomnum ættingjum sem ekki komast inn á viðeigandi stofnanir þegar 

heilsan brestur, ef svo fer fram sem  horfir. 

 

Íslendingar hafa gortað sig af því að hér sé rekin fyrirmyndar 

heilbrigðisþjónusta og má með sanni segja að nokkuð hafi verið til í því.  

Hinsvegar voru uppi margar aðvörunarraddir á „góðærisárunum“ að viðvarandi 

niðurskurður í heilbrigðisþjónustunni kæmi til með að hafa alvarlegar 

afleiðingar. Ekki þarf að fjölyrða um það hér hvað hefur gerst í kreppunni.  

Þöggun er alvarlegt vandamál innan heilbrigðiskerfisins. Þöggunin snýr að því 

að láta alls ekki uppi hve alvarleg staðan er þar sem hætt er við að almenningur 

fyllist skelfingu um öryggi sitt. Svo rammt kveður að því að halda sig innan 

ramma þöggunarinnar að verði einhverjum heilbrigðisstarfsmanni ofboðið og 

láti álit sitt í ljós má sá hinn sami búast við því að verða vikið úr starfi á einhvern 

þann máta að ekki verði um það átök.   

Það er þá helst að starfsmenn sem eru ofar í hírakíinu séu færir um að láta frá 

sér heyra án þess að eiga það á hættu að verða bolað  frá störfum.  

 

Það eru margir sem telja að nú sé svo komið að heilbrigðiskerfið hafi verið 

hrakið fram af brún hengiflugsins eða eins og fram kom í ályktun  lækna 

Landspítala háskólasjúkrahúss, „að verið væri að taka heilbrigðiskerfið af lífi á 

hægann og kvalarfullan hátt“.  

Þessi orð eru gagnrínd og bennt á að það sé mjög alvarlegt að láta sér um munn 

fara svo ábyrgðarlaust tal.  

Sama á við um þegar formaður Krabbameinsfélagsins benti á hve löng biðin 

væri eftir krabbameinsleit.  

Þetta þykir óafsakanleg hegðun.  

Þessu til stuðnings má benda á að í DV í gær kemur fram í  viðtal við Huldu 

Gunnlaugsdóttur, fyrverandi forstjóra Landsspítala að hún hafi haldið leyndu 

fyrir almenningi að á árinu 2008 hafi ekki verið til peningar, hvorki fyrir launum 

né lyfjum og spítalinn hafi verið kominn í greiðsluþrot.  

Hafa ber í huga að það er alvarlegt þegar heilbrigðiskerfið er látið danka svo 

mikið að á endanum ná þeir sem óska þess helst að einkavæða allt sem 

„arðbært“ er yfirhöndinni.  

Ég gagnrýni  læknastéttina sem þagði þunnu hljóði á hinum svokölluðu 

góðærisárum, þegar aðrir vöruðu við því sem var að gerast, en koma nú fram 

þegar allt er komið í óefni.  

Betra er þó seint en aldrei. 

Heilbrigðiskerfið er það stór hluti af  íslensku samfélagi að það fer ekki á hvolf í 

einu vetfangi Niðurbrot heilbrigðiskerfisins hefur staðið yfir í áratugi gagnrýnis 

lítið.  

Sjúkraliðafélag Íslands hefur í langan tíma bent m.a. á að fara þurfi yfir innviði 

heilbrigðiskerfisins og skoða hvernig sá mannauður er nýttur sem þar starfar.  

Ekki eru mörg ár síðan ákveðið var af fáeinum yfirmönnum á Landspítala 

„háskólasjúkrahúss“ að koma sem flestum sjúkraliðum úr störfum sem þeir 

höfðu sérhæft sig í.  

Þess í stað skyldu eingöngu starfa háskólamenntaðir sérfræðingar við störf sem 

menntun sjúkraliða nýttist mjög vel til.  

Við komumst seint hjá því að hagsmunagæsla er í íslensku samfélagi. 

Hagsmunagæsla sem hefur orðið til þess að of lítið er gætt að því fjármagni sem 

til er kostað þar sem þeir stærstu og sterkustu ráða.  

Innan heilbrigðiskerfisins hefur frumskógarlögmálið ráði allt of miklu.  

Mikil hagsmunagæsla er ráðandi innan þess undir því  í yfirskini að verið sé að 

gæta hagsmuna sjúklinga. 

Stjórnun og skipulag heilbrigðiskerfisins  hefur því miður verið allt of mikið í 

höndum tveggja heilbrigðisstétta, lækna og hjúkrunarfræðinga.  

Fagstétta sem ekki hafa alltaf haft hagsmuni þjóðarinnar í huga við 

uppbyggingu og skipulag þess.  

Öðrum fagstéttum hefur illu heilli verið haldið frá uppbyggingu og skipulagi 

kerfisins.  

Sama má segja að innan velferðarráðuneytis og Landlæknisembættis, þar eru 

viðhorf  hjúkrunarfræðinga og lækna allsráðandi.  

Ef reisa á heilbrigðiskerfið við, verður að byrja á því að endurskoða þessi mál og 

búa svo um hnútana að sá mannauður sem til staðar er verði nýttur þannig að 

réttur maður með rétta starfsmenntun starfi á réttum stað. Það er m.a. það 

sem norðurlandaþjóðirnar hafa áttað sig á. 

Verði þessi sýn ekki uppi er miklum verðmætum kastað á glæ og áfram hjakkað 

í sama farinu.   

Markmiðið með nýjum  lögum um heilbrigðisstéttir er m.a.  að gera það kleift 

að skipuleggja heilbrigðiskerfið upp á nýtt og koma í veg fyrir að gömlu gildin 

um hagsmunagæslu ákveðinna stétta verði allsráðandi. 

Kæru vinir af þessu má sjá að mikið starf er fyrir höndum við uppbyggingu og 

endurreisn í íslensku þjóðfélagi.  Endurreisn sem við getum vel leyst ef við 

höfum skynsemi, vilja og getu  til að standa saman sem ein heild.  

 

 


